
ᐳᕉᔅ ᕌᓴᓐ 
 

ᐳᕉᔅ ᕌᓴᓐ ᐊᖏᔪᖅᑳᕆᔭᖅ Rawson Group Initiatives Inc.-ᑯᓐᓄᑦ, ᐃᓚᒋᔭᐅᖃᑕᐅᓪᓗᓂ ᑲᓇᑕᒥ 
ᖁᕝᕙᓯᓐᓂᖅᐹᖏᓐᓄᑦ ᖃᐅᔨᒪᔨᑕᕐᓄᑦ ᒐᕙᒪᒃᑯᓐᓂ ᐊᑐᐊᒐᓕᕆᓂᕐᒧᑦ ᐊᕐᕌᒍᐃᑦ 30 ᐅᖓᑖᓄᑦ 
ᒐᕙᒪᒃᑯᓐᓂ ᐱᓕᕆᐊᖃᖅᓯᒪᓪᓗᓂ, 23-ᓂᒃ ᐊᕐᕌᒍᓂᒃ ᐃᓚᒋᔭᐅᓯᒪᓪᓗᓂ ᒐᕙᒪᑐᖃᒃᑯᓐᓂ ᖃᓪᓗᓈᓂᓗ 
ᐊᕕᑦᑐᖅᓯᒪᓂᐅᔪᑦ (ᐃᐅᓪᐴᑕ) ᒥᓂᔅᑕᒧᑦ ᑐᒡᓕᕆᔭᐅᓯᒪᓪᓗᓂ. 
 
ᕌᓴᓐ ᒥᓂᔅᑕᒧᑦ ᑐᒡᓕᕆᓯᔭᐅᓯᒪᔪᖅ ᐊᒥᓱᓄᑦ ᐱᓗᐊᙳᐊᖅᑐᓄᑦ ᐃᓅᓯᓕᕆᓂᕐᒧᑦ, ᐱᕙᓪᓕᐊᔪᓕᕆᓂᕐᒧᑦ 
ᓄᓇᒥᐅᑕᓕᕆᓂᕐᒧᓪᓗ ᐱᓕᕆᕕᖏᓐᓄᑦ. ᒥᓂᔅᑕᒧᑦ ᑐᒡᓕᕆᔭᐅᓯᒪᔪᖅ ᑲᓇᑕᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕᖃᕐᕕᖓᓄᑦ ᐃᓄᓕᕆᓂᒃᑯᑦ ᐱᕙᓪᓕᐊᑎᑦᓯᓂᕐᒧᑦ; ᐃᓄᓕᕆᔨᑐᖃᒃᑯᓐᓄᑦ; 
ᑲᓇᑕᐅᑉ ᐱᖓᓐᓇᖓᓂ ᐱᕙᓪᓕᐊᔪᓕᕆᓂᕐᒧᑦ; ᐃᒪᕐᒥᐅᑕᓕᕆᔨᒃᑯᓐᓄᑦ; ᒥᓂᔅᑕᒧᑦ ᑐᒡᓕᐅᓯᒪᒻᒥᔪᖅ 
ᓄᓇᓕᓐᓂ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓅᓕᕆᓂᕐᒧᓪᓗ ᐃᐅᓪᐴᑕᒥ. 
 
ᐃᓕᓴᕐᓇᒻᒪᕆᑦᑐᓂ ᒐᕙᒪᒃᑯᓐᓂ ᐱᔨᑦᓯᖃᖅᑎᓄᑦ ᐃᖅᑲᓇᐃᔮᖃᖅᓯᒪᓂᖓ, ᕌᓴᓐ ᐃᖅᑲᓇᐃᔭᖅᓯᒪᔪᖅ 
ᐱᖓᓱᓄᑦ ᓯᕗᓕᖅᑎᓄᑦ, ᐱᖓᓲᔪᖅᑐᓄᑦ ᐊᖏᔪᖅᑳᕐᔪᐊᓄᑦ, ᐅᖓᑖᓃᑦᑐᓄᑦ 25 ᒥᓂᔅᑕᓄᑦ ᐱᖓᓱᓄᓪᓗ 
ᒐᕙᒪᓕᕆᓂᕐᒧᑦ ᐃᓕᒌᑦᑎᓄᑦ. 
 
ᒪᓕᒐᓕᕆᔨᐅᓪᓗᓂ ᐃᓕᓐᓂᐊᖅᓯᒪᔭᒥᒍᑦ, ᕌᓴᓐ ᐸᐃᑉᐹᑖᖅᓯᒪᔪᖅ ᒪᓕᒐᓕᕆᔨᐅᓂᕐᒧᑦ ᓯᓚᑦᑐᓴᕐᕕᔾᔪᐊᖓᓂ 
ᐃᐅᓪᐴᑕ ᐊᒻᒪᓗ ᖃᐅᔨᓴᖅᑐᓕᕆᓂᕐᒧᑦ ᓯᓚᑦᑐᓴᕐᕕᔾᔪᐊᖓᓂᒃ ᓴᔅᑳᑦᓱᐊᓐ. ᑯᐃᓐᒧᑦ ᒪᓕᒐᓕᕆᔨᐅᔪᖅ 
(1978) ᐃᓕᓴᕆᔭᐅᒍᑎᑖᖅᓯᒪᓪᓗᓂ ᖁᑦᑎᓂᖅᐹᒥᒃ ᑲᓇᑕᒥᒃ (1990). ᕌᓴᓐ ᑐᓂᔭᐅᓯᒪᒻᒥᔪᖅ ᒐᕙᒪᒃᑯᓐᓄᑦ 
ᐊᑐᐊᒐᓕᕆᓂᕐᒧᑦ ᐃᓕᓴᕆᔭᐅᔾᔪᑎᒥᒃ ᐱᔨᑦᓯᕋᖅᑐᒻᒪᕆᐅᓯᒪᓂᖓᓄᑦ ᑲᓇᑕᒧᑦ, ᐊᒻᒪᓗ APEX 
ᐃᓕᓴᕆᔭᐅᔾᔪᑎᒥᒃ ᓯᕗᓕᖅᑎᐅᑦᓯᐊᕐᓂᖓᓄᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑎᖏᓐᓄᑦ. 
 
1997-ᒥ, ᕌᓴᓐ ᑎᒃᑯᐊᖅᑕᐅᓚᐅᖅᓯᒪᔪᖅ ᐃᒃᓯᕙᐅᑕᐅᖃᑕᐅᓂᕐᒧᑦ ᓄᓇᕐᔪᐊᒥ ᑲᑐᔾᔨᓪᓗᑎᒃ ᑲᑎᒪᔨᖏᓐᓄᑦ 
ᖃᐅᔨᓴᖅᑎᓄᑦ Red River ᑰᖓ ᖄᒥᐅᑎᓚᐅᖅᓯᒪᑎᓪᓗᒍ. ᐃᒃᓯᕙᐅᑕᕆᔭᐅᓯᒪᔪᖅ ᑲᓇᑕᒥ 
ᐅᖃᐅᔾᔨᒋᐊᖅᑎᖏᓐᓄᑦ ᑲᑎᒪᔨᕋᓛᑦ ᐹᒻᕝ ᐃᓕᓴᕕᖓᓂ ᐊᐅᓚᑦᓯᔨᐅᓂᕐᒧᑦ. 2003-ᒥ, ᕌᓴᓐ 
ᑎᒃᑯᐊᖅᑕᐅᓚᐅᖅᑐᖅ ᒐᕙᒪᑐᖃᒃᑯᓐᓄᑦ ᑭᒡᒐᖅᑐᐃᔨᐅᓂᐊᕐᓗᓂ ᐊᓪᓚᖓᔪᐃᑦ ᐃᓱᒫᓘᑎᒋᕙᑦᑕᖏᓐᓄᑦ 
ᒐᕙᒪᑐᖃᒃᑯᓐᓄᑦ. 
 
1994-ᒥᓂᑦ ᐃᓚᐅᖃᑕᐅᓯᒪᔪᖅ ᖃᐅᔨᒪᔨᑕᐅᓪᓗᓂ ᐊᒥᓱᓄᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ, 
ᓇᒻᒥᓂᖃᖅᑎᐅᔪᓄᑦ, ᑲᑐᔾᔨᖃᑎᒌᓄᑦ ᐊᓪᓚᐃᓪᓗ ᑲᑐᔾᔨᖃᑎᒌᖏᓐᓄᑦ. 
 

                      

     
 


